
Асосҳои ҳуқуқӣ, самтҳои асосӣ ва ҷанбаҳои ҳуқуқии инкишофи шарикии давлат дар 

бахши соҳибкорӣ баррасӣ шудааст. Аз нуқтаи назари мақоми қонунгузории мамлакат 

механизмҳои ҳуқуқии пешнибигардидаишарикии давлатӣ дар соҳои соҳибкорӣ ба риштаи 

таҳлил кашида шудаанд. Ҳарчанд қонунгузории гражданӣ ва қонун дар бораи шарикии 

давлатию хусусӣ механизмҳои инкишофи шарикии давлатро дар бахши соҳибкори муайян 

кардаанд, чи тавре ки амалия нишон медиҳад, татбиқи шарикӣ коркарди механизми 

такмилро дар асоси фаъолияти ҳаётии воқеӣ таколо мекунад. Хулосаю натиҷаҳо оид ба 

такмили қонунгузории амалкунанда, татбиқи механизмҳои шарикии давлатию хусусӣ дар 

соҳибкорӣ, роҳҳои такмили шарикӣ ба воқеияти имрӯза мувофиқанд ва фаъолияти 

соҳибкории субъектҳоро инъикос мекунанд. 
 

Калидвожаҳо: Конститутсия, механизми ҳуқуқӣ, қонунгузорӣ, соҳибкорӣ, шарикии 

давлат, таъмини ҳуқуқӣ, мақомоти иҷроия, ҳимояи ҳуқуқӣ  
 

Рассмотрены правовые основы, основные направления и правовые аспекты развития 

государственного партнёрства в предпринимательском секторе. С точки зрения 

положений законодательного органа страны рассмотрены предусмотренные правовые 

механизмы государственного партнёрства в предпринимательской сфере.  Хотя 

механизмы развития государственного партнёрства в предпринимательском секторе 

определены гражданским законодательством, законом о государствено-частном 

партнёрстве, но, как показывает практика, реализация  партнёрства  требует 

разработки усовершенствованного механизма исходя из реальной жизнедеятельности. 

Выводы и заключения по совершенствованию действующего законодательства, 

реализации механизмов государственно-частного партнёрства в предпринимательстве, 

разработки путей совершенствования партнёрства соответствуют реалиям 

сегодняшнего дня и отражают предпринимательскую деятельность субъектов.  
 

Ключевые слова: конституция, правовой механизм, законодательство, 

предпринимательство, государственное партнёрство, правовое обеспечение, 

исполнительный орган, правовая защита  
 

The given article dwells on legal frameworks, main directions and legal aspects of the 

development of public partnerships in the entrepreneurial sector. From the point of view of the 

position of the legislative body of the country, there are considered the provided legal mechanisms 

of state partnership in the business sphere. Although the mechanisms for the development of state 

partnerships in the entrepreneurial sector are determined by civil legislation, the law on public-

private partnerships, but as the practice of implementing partnerships shows, it requires the 

development of an improved mechanism based on real life. Inferences and conclusions on the 

improvement of the current legislation, implementation of public-private partnership mechanisms 

in entrepreneurship, development of ways for improving partnerships correspond to the realities 

of today and reflect the entrepreneurial activities of the subjects. 
 

Key-words: constitution, legal mechanism, legislation, entrepreneurship, public partnership, 

legal support, executive body, legal protection 
 

Кафолати конститутсионии таъмини ҳуқуқи ҳар шахс ба озодии фаъолияти 

соҳибкорӣ, мунтазам ба даст овардани фоида, таъмини манфиатҳои иқтисодии шахсии худ 

бевосита аз таъмини ҳуқуқӣ вобастагии калон дорад. Таъмини ҳуқуқӣ дар меъёри 

қонунҳои кишвар ҳарчанд муқаррар шуда бошад ҳам, бидуни механизмҳои ҳуқуқӣ амалӣ 

гардонидани онҳо имконнопазир аст. 

Дар Конститутсия меъёрҳое муқаррар шудаанд, ки дар онҳо таъмини ҳуқуқии шарикии 

давлат дар соҳаҳои фаъолияти соҳибкорӣ муайян гардидааст. Ҳуқуқ ва озодиҳои инсон ва 

шаҳрванд бевосита амалӣ мешаванд. Онҳо мақсад, мазмун ва татбиқи қонунҳо, фаъолияти 

ҳокимияти қонунгузор, иҷроия, мақомоти маҳаллии ҳокимияти давлатӣ ва худидоракуниро 

муайян мекунанд ва ба воситаи ҳокимияти судӣ таъмин мегарданд. 

Баробари ҳамин, дар меъёрҳои конститутсионӣ пешбинӣ шудааст, ки давлат 

фаъолияти озоди иқтисодӣ, соҳибкорӣ, баробарҳуқуқӣ ва ҳифзи ҳуқуқии ҳамаи шаклҳои 

моликият, аз ҷумла моликияти хусусиро кафолат медиҳад [1, с.3]. 

Олимон қайд менамоянд, ки мақсади танзими давлатии иқтисодиёт таъмини амалинамоӣ 

ва ҳимояи манфиатҳои оммавӣ, ба монанди ҳифзи ҳуқуқ ва озодиҳои инсон ва шаҳрванд, 

сиҳатии аҳолӣ, ҳимояи табақаҳои камбизоат мебошад, ки амалӣ намудани онҳо бе таъсир ба 

иқтисодиёт ғайриимкон мебошад. Ҳамзамон, бе дахолати давлат ба иқтисодиёт таъмини 

кафолати ҳуқуқу озодиҳои инсон ва шаҳрванд, ки дар Конститутсияи Ҷумҳурии Тоҷикистон 

мустаҳкам карда шудаанд, имкон надорад[8, с.141]. 

Дар радифи ин қайд кардан лозим меояд, ки маҳз механизми ҳуқуқӣ манфиатҳои 

давлату ҷамъият, ҳуқуқии хусусӣ-шахсиро дар доираи талаботи меъёрҳои қонунгузории 

ҷорӣ таъмин менамояд.  Олим Бахтиёр Самадов дуруст қайд менамояд, ки танзими ҳуқуқи 

фаъолияти соҳибкорӣ аз меъёрҳои танзими хусусии ҳуқуқӣ ва оммавии ҳуқуқӣ иборат буда, 

баробари қонеъгардонии манфиатҳои шахсӣ меъёрҳои ҳуқуқ дар фаъолияти соҳибкорӣ 

уҳдадориҳоро дар назди давлат ба субъекти ҳуқуқ пешниҳод менамоянд[9, с.16]. 

Ҳамин тавр, дар сарчашмаҳои илмӣ қайд мегардад, ки механизми ҳимояи ҳуқуқи 

инсон маҷмўи тарз, усул ва воситаҳои ҳуқуқӣ мебошад, ки тавассути онҳо ҳуқуқу озодиҳо 

ва манфиатҳои қонунии инсон ва шаҳрванд ҳимоя мегарданд. Намудҳои гуногуни 

механизми ҳимоя вуҷуд доранд. Дар илми ҳуқуқи инсон механизмҳои ҳимояи ҳуқуқи 

инсонро ба ду гурўҳи калон ҷудо менамоянд; механизмҳои миллии ҳимояи ҳуқуқи инсон 

ва механизмҳои байналмилалии ҳимояи ҳуқуқи инсон[12, с.119].   

Механизмҳои миллии ҳимояи ҳуқуқи инсон ва шаҳрванд дар бахши соҳибкорӣ, 

моҳиятан шарикии давлат, дар меъёрҳои қонунгузории Ҷумҳурии Тоҷикистон муайян ва 

пешбинӣ шудаанд. Аз ҷумла, дар моддаи 136 Кодекси граждании Ҷумҳурии Тоҷикистон 

асоснок шудааст, «Мақомоти ҳокимияти давлатии Ҷумҳурии Тоҷикистон дар доираи 

салоҳияти худ, ки бо санади қонунӣ, низомномаҳо ё санади дигари муайянкунандаи ҳолати 

ҳуқуқии ин мақомот муқаррар гардидааст, метавонанд аз номи Тоҷикистон бо молу мулки 

худ дорои ҳуқуқу уҳдадориҳои молу мулкӣ, шахсии ғайримолу мулкиро ба даст оварда, 

татбиқ намоянд, дар суд баромад кунанд»[2, с.69]. Гузашта аз ин, асоснок гардидааст, ки 

«иштирокчиёни муносибатҳои бо қонунҳои гражданӣ танзимшаванда шаҳрвандон, шахси 

ҳуқуқӣ, давлат ва воҳидҳои марзию маъмурӣ мебошанд» [2, с.4].  

Дар Ҷумҳурии Тоҷикистон мисли дигар кишварҳои рушдёфта танзими ҳуқуқии 

фаъолияти соҳибкорӣ ва ҷараёни ба амал баровардани он бевосита бо қонунгузории 

гражданӣ амалӣ мегардад. Аз мазмуни меъёрҳои қонунгузории гражданӣ баръало равшан 

аст, ки доираи татбиқи ваколат ва салоҳияти мақомоти давлатӣ, шарикиро дар тамоми 

соҳаҳои иқтисодиёт, аз ҷумла фаъолияти соҳибкорӣ ифода менамояд.  

Мақомоти қонунгузории кишвар асоснок намудааст, ки иштирокчиёни муносибатҳои 

ҳуқуқии гражданӣ «ҳангоми амалӣ намудани ҳуқуқҳои ба онҳо тааллуқдошта бояд 

оқилона, одилона ва боинсофона талаботи дар қонунгузорӣ дарҷёфтаро, принсипҳои 

ахолқи ҷомеаро, соҳибкорон бошанд, қоидаҳои одоби касбиро риоя намоянд»[2, с.7].  

Ба андешаи мо, дар назар дошта шудани оқилонагӣ, одилонагӣ ва боинсофӣ дар амали 

иштирокчиёни муносибатҳои ҳуқуқии гражданӣ, ба моҳияти назариявӣ мувофиқ карда, амали 

оқилона, одилона ва боинсофонаи ҳамаи иштирокчиёни муносибатҳои ҳуқуқӣ ҳамчун принсипи 

асосӣ, зимни коркарди қонунгузории нави соҳа бо моддаҳои алоҳида, муқаррар карда шавад. 

Зеро, зарурати коркарди механизми шарикии давлат дар бахши соҳибкорӣ тақозои замони 

муосир буда, аз тарафи мақомоти қонунгузор, мақомоти ҳокимияти давлатӣ бояд оқилона, 

одилона ва боинсофона чораҳои дақиқ андешида шавад. Инчунин, пурзўр намудани ниҳоди 

ҳимояи манфиатҳои қонунии субъектони соҳибкорӣ, дастгирии давлатии соҳибкорӣ баҳри 

рушди самтҳои асосии иқтисодиёти кишвар муҳим мебошад[14, с.158-159].  

Дар Қонуни Ҷумҳурии Тоҷикистон №907, аз 28 декабри соли 2012 «Дар бораи шарикии 

давлат ва бахши хусусӣ» омадааст, ки «механизми оқилона механизмест, ки дар доираи он 

ташкилоти фармоишгар метавонад ҳамаи ўҳдадориҳои молиявиеро, ки эҳтимол дорад, иҷро 

кунад дар доираи созишнома аз ҳисоби маблағи мавҷуда ё ояндаи буҷетии худ иҷро намояд»[3]. 

Дар моддаи мазкур ифодаи ташкилоти фармоишгар истифода шудааст, ки ин мақомоти марказӣ 

ва ё маҳаллии ҳокимияти давлатӣ буда, барои бастани созишнома бо шарики хусусӣ дар доираи 

қонуни мазкур ваколат дорад. Қонунгузор муқаррар намудааст, ки шарики хусусӣ соҳибкорони 

инфиродӣ, шахсони ҳуқуқӣ мебошанд, ки лоиҳаи инфрасохтор ё хизматрасониро дар соҳаи 

иҷтимоӣ мутобиқи созишномаи шарикии давлат ва бахши хусусӣ амалӣ менамоянд.  

Дуруст қайд карда мешавад, ки «ҳангоми гузаронидани таҳлили таъсири танзимкунӣ 

механизми арзёбии хароҷоти буҷети давлатӣ ва оқибатҳои иҷтимоию иқтисодӣ дар сурати 

қабули санади меъёрии ҳуқуқӣ пурра танзими ҳуқуқии худро наёфтааст»[6, с.141]. Натиҷаҳои 

татбиқи механизмҳои шарикии давлат дар бахши соҳибкорӣ мувофиқи ақидаҳои муаллиф 

бевосита аз таъсиррасонии давлатӣ, сарчашмаҳои молиявӣ-буҷетӣ вобастагии калон дорад. 

Ҳамин тавр, татбиқи ҳуқуқии шарикии давлат дар бахши соҳибкорӣ аз рўйи принсипҳои 

муқаррарнамудаи мақомоти қонунгузорӣ оқилонаю хирадмандона ба амал бароварда мешавад. 

Баробари ин, аз мазмун ва моҳияти қонунии фаъолияти соҳибкорӣ хулоса баровардан мумкин 

аст, ки вазифаи асосии давлат муҳайё сохтани имконияти шарикӣ дар бахши соҳибкорӣ, таъмини 

дастгирии давлатии соҳибкорӣ дар ҳамаи соҳаҳои иқтисодиёти миллӣ мебошад. 

Ба андешаи мо, дар замони муосир, дар шароити дигаргунии куллии ҳаёти иҷтимоӣ, 

ки сиёсат, иқтисодиёт ва ҳуқуқ мунтазам тағйир ёфта истодаанд, нақши ғояҳои комилу 

коркардшудаи ҳуқуқӣ, механизмҳои татбиқи он аз назари миллӣ аҳаммияти муҳим дорад.  

Профессор Абдураҳим Холиқзода қайд менамояд, ки «илми ҳуқуқшиносии миллиро низ 

зарур аст, ки тарзу усул, воситаю механизмҳо ва шаклу навъҳои мухталифу муосири 

таъсиррасонии ҳуқуқиро ба тафаккури мардум ва қишрҳои мухталифи ҷомеа чунон коркард 

намояд, ки ҷомеа дар маҷмўъ, арзишҳои заминавии ҳуқуқиро дуруст ва мутобиқ ба ҳадафҳои 

қонунгузор ва давлат қабул карда тавонад. Шароити ташаккули рўҳу равони миллатро ба гунаи 

қабули ҳуқуқи амалкунанда омода карда, роҳ ва усулҳои фарҳангии ҳалли баҳсҳои иҷтимоиро 

тавлид созад»[13, с. 334]. Албатта, ақидаҳои олим дар ҷодаи амалигардонии шарикии давлат дар 

бахши соҳибкорӣ мувофиқ буда, ҳама вақт такомули қонунгузории ҷориро тақозо дорад. Зеро то 

имрўз бештари қонунҳои ҷорӣ дар бахши шарикии (ҳимоя ва дастгирӣ) давлат дар бахши 

соҳибкорӣ вобаста ба рушди самтҳои иқтисодиёт такмил наёфтаанд. Масалан, ба Қонуни 

Ҷумҳурии Тоҷикистон «Дар бораи шарикии давлат ва бахши хусусӣ», ки соли 2012 қабул шудааст, 

то имрўз ягон тағйироту иловаҳои зарурӣ ворид нагардидаанд. 

Дар адабиёти ҳуқуқӣ дуруст қайд карда мешавад, ки «муносибатҳои байниҳамдигарии 

давлат бо субъектони соҳибкорӣ дар асоси шарикии давлат ва бахши хусусӣ амалӣ 

гардонида мешавад»[7, с. 410]. Албатта, рушди устувори ҳамкорӣ, шарикии давлат дар 

бахши соҳибкорӣ имрўз ҳамчун принсипи самараноки татбиқи сиёсати иқтисодиёти 

бозорӣ муҳим арзёбӣ мегардад ва зарурат дорад. Дар ин бобат, Белитская А. В. ишора ба 

он менамояд, ки мақсади ин шарикӣ на қонеъ гардонидани манфиатҳои давлат, балки 

қонеъ гардонидани манфиатҳои аъзои иттиҳодияҳои субъектони соҳибкорӣ, фаъолияти 

тиҷоратӣ мебошад [5, с. 46].  

Олим Бахтиёр Самадов қайд менамояд, ки аз рўйи моҳияти худ, шарикии давлат ва бахши 

хусусӣ худ ҳамкории байни давлат, мақомоти давлат ва субъектони фаъолияти соҳибкориро ифода 

мекунад. Дар шарикии давлат ва бахши хусусӣ ҷанбаҳои асосии рушди фаъолияти соҳибкорӣ, аз 

ҷумла ҷавобгарии гражданӣ-ҳуқуқии иштирокчиёни он баромад мекунад[10, с. 125].   

Баробари ҳамин, мақомоти қонунгузори кишвар дар Қонуни Тоҷикистон «Дар бораи 

шарикии давлат ва бахши хусусӣ» (аз соли 2012) механизмҳои таъмини ҳуқуқии шарикии давлат 

дар бахши соҳибкориро ҳамчун татбиқи сиёсати давлат пешбинӣ намудааст. Ҷолиби қайд аст, 

ки мувофиқи механизмҳои мазкур соҳаҳои фаъолияти соҳибкорӣ имрўзҳо бояд ба таври зарурӣ 

рушд мекард. Яъне, он дар боби 2 Қонуни мазкур бо номи ”Механизмҳои институтсионалии 

шарикии давлат ва бахши хусусӣ” пешбинӣ карда шудааст.  

Моддаи 32 Қонуни Ҷумҳурии Тоҷикистон «Дар бораи шарикии давлат ва бахши 

хусусӣ» пешбинӣ менамояд, ки созишнома метавонад ба шарики хусусӣ ҷиҳати ба даст 

овардани ҳуқуқи муқаррар кардан, гирифтан ё ҷамъ кардани пардохти ҳаққи 

хизматрасониро ҳангоми татбиқи лоиҳаи шарикӣ мутобиқи шартҳои Созишнома иҷозат 

диҳад. Созишнома усулу шаклҳои муқаррар ва тасҳеҳ намудани пардохти ҳаққи 

хизматрасониро мутобиқи шартҳое, ки мақоми танзимкунандаи салоҳиятдор муқаррар 

намудааст, пешбинӣ менамояд.  

Таҳлили меъёрҳои қонуни мазкур шаҳодат медиҳад, ки ташкилоти фармоишгар ин 

мақомоти марказӣ ва ё маҳаллии ҳокимияти давлатӣ буда, дорои ваколатҳоест, ки дар 

моддаи 6 Қонуни Ҷумҳурии Тоҷикистон «Дар бораи шарикии давлат ва бахши хусусӣ» 

пешбинӣ шудааст. Дар асоси ин меъёрҳо, ба ваколати мақоми давлатӣ баррасӣ намудани 

лоиҳаи пешакии шарикӣ бо асосноккунии техникию иқтисодии замимашуда, ки аз ҷониби 

ташкилоти фармоишгар таҳия гардидааст ва тавсияи он сохтори дахлдор дар мавриди он 

ки лоиҳаи пешниҳодшуда барои ташкилоти фармоишгар дар асоси механизми оқилона 

пешниҳод шудааст ва ба талабот ҷавобгў аст, дохил мешаванд. 

Тавре амалияи фаъолияти соҳибкорӣ шаҳодат медиҳад, лоиҳаҳои манзуршудаи 

субъектони соҳибкорӣ аз тарафи мақомоти ваколатдори давлатӣ баррасӣ шуда, то мақсади 

ниҳоӣ рафта намерасад. Ҳарчанд мақсади субъектони соҳибкорӣ рушди соҳаҳои гуногуни 

иқтисодиёт, мунтазам ба даст овардан фоида, беҳтар намудани некўаҳволии мардум, 

таъмини фаровонии бозори истеъмолӣ аст, лекин дар баъзе маврид “манфиатҳои хусусӣ”-

ӣ яке аз иштирокчиёни шарикии давлат бо бахши хусусӣ садди роҳи амалинамоии 

иқдомҳои соҳибкорон мешавад.   

Профессор Ҳоҷимуҳаммад Умаров дуруст қайд намудааст: “...аз чор тараф чунон ба 

сармоягузор, соҳибкор хуҷум кардаанд, ки ў наметавонад имкониятҳои дохилии 

истеҳсолотро амалӣ созад. Бубинед, Президенти кишвар пайваста ба мақомоти тафтишгар 

мегўяд, ки ба фаъолияти истеҳсолӣ ва молиявии корхонаҳо камтар дахолат кунед. Аммо 

тафтишгарон ба ҷои кам зиёд шудаанд”[11, с. 12].  

Дар ин радиф, аз меъёрҳои қонунгузории ҷорӣ бармеояд, ки дар созишнома ҳама 

масъалаҳое, ки тарафҳо зарур меҳисобанд, аз ҷумла масъалаҳои зерин ҳатман пешбинӣ карда 

шаванд:  

- Механизмҳо барои ҳалли масъалаҳои вобаста ба хароҷоти иловагӣ ва дигар 

оқибатҳое, ки метавонанд дар натиҷаи ягон дастур аз ҷониби ташкилоти фармоишгар ё 

дигар мақоми давлатӣ ба вуҷуд оянд, аз ҷумла ҳар гуна ҷубронҳое, ки шарики хусусӣ 

ҳуқуқи ба онҳо даъво карданро дорад; 

- Ҳуқуқ ва механизмҳои истифодашавандаи танзими баҳсҳое, ки метавонанд байни 

фармоишгар ва шарики хусусӣ ба миён оянд (бандҳои 8, 14 моддаи 29 Қонун “Дар бораи 

шарикии давлат ва бахши хусусӣ”). 

Ҳамин тавр, аз таҳлили меъёрҳои қонунгузории амалкунанда, амалияи фаъолияти 

соҳибкорӣ, татбиқи шарикии давлат дар бахши соҳибкорӣ ба хулосае омадан мумкин аст, 

ки санадҳои меъёрии ҳуқуқии таъмини кафолати рушди соҳибкорӣ бояд мунтазам такмил 

ёбад. Баробари ин, механизмҳои воқеан амалишавии шарикии давлат бо субъектони 

соҳибкорӣ, коркарди роҳҳои ҳимоя ва дастгирии (ҳуқуқӣ, молиявӣ, иттилоотӣ ва ғайра) 

субъектони соҳибкорӣ, самтҳои асосии таъмини рушди устувори соҳибкорӣ аз тарафи 

мақомоти ҳокимияти давлатӣ ҳамаҷониба таъмин гардад. 

Ба андешаи мо, дар қонунгузории ҷорӣ бояд манфиатҳои қонунии  субъектони фаъолияти 

соҳибкорӣ мустаҳкам шуда бошад. Зарурати ворид намудани тағйиру иловаҳо ба қонунгузории 

шарикии давлат ва бахши хусусӣ ба миён омадааст. Зарурати коркарди механизми шарикии 

давлат ва бахши соҳибкорӣ тақозои  замони  муосир  буда,  аз  тарафи қонунгузор, мақомоти 

ҳокимияти давлатӣ ва маҳаллӣ бояд чораҳои судманд андешида шавад. «Пурзўр намудани 

ниҳоди ҳимояи манфиатҳои қонунии субъектони соҳибкорӣ, дастгирии давлатии соҳибкорӣ, аз 

ҷумла шарикии давлат дар шахсияти мансабдорони давлатӣ баҳри рушди самтҳои асосии 

иқтисодиёти кишвар муҳим мебошад»[15, с. 272].   

Ҳифзи ҳуқуқу озодиҳои инсон ва шаҳрванд, ҳимояи манфиатҳои миллӣ, таҳкими идоракунии 

давлатӣ, ҳифзи саломатии аҳолӣ, рушди маориф ва илм, фарҳанг, кафолати фаъолияти озоди 

иқтисодӣ, баробарӣ ва гуногунии шаклҳои моликият, рушди соҳибкорӣ, таъмини ваҳдати миллӣ 

ва сулҳу суботи ҷомеа дар меъёрҳои Конститутсияи Ҷумҳурии Тоҷикистон муқаррар шудааст, ки 

дар ин замина, олим дуруст қайд кардааст: «Бидуни дастрасии ҳадафҳои мазкур рушди бонизоми 

фазои ҳуқуқии кишвар ғайриимкон аст»[13, с. 335]. 

Ҳамин тариқ, механизми шарикии давлат ва бахши хусусӣ барои Тоҷикистон падидаи нави 

ҷалби сармоя ба инфрасохтор ва хизматрасониҳои иҷтимоии таҳти идораи давлат қарордошта 

буда, давлат барои фароҳам овардани шароити мусоид ҷиҳати ҷалби бахши хусусӣ дар амалӣ 

намудани лоиҳаҳо тавассути шарикии давлат ва бахши хусусӣ ҳавасманд мебошад. 

Механизми шарикии давлат ва бахши хусусӣ қисман ё пурра супоридани масъулияти 

давлат ба соҳибкор барои бунёди инфрасохтор ва хизматрасонӣ бо шарти тақсимоти 

мутаносиб ва одилонаи даромад ва хавфҳо байни давлат ва шарики хусусӣ, инчунин 

назорати татбиқи лоиҳа аз ҷониби давлатро дар бар мегирад. Ҷалби сармояи хусусӣ барои 



 «ВЕСТНИК ТГУПБП», выпуск 4 (93), 2022 
    

 

- 40 - 
 

рушди инфрасохтор ва баланд бардоштани сатҳи хизматрасониҳои иҷтимоӣ, ки мақсади 

ҳамкории ду бахш иборат аз тақсимоти одилона ва масъулияти байни ҳамдигар мебошад, 

ҳадафҳои асосии шарикии давлат ва бахши хусусӣ ба шумор меравад. 

Солҳои охир дар доираи шарикии давлат ва бахши хусусӣ дар кишварҳои мухталифи 

дунё лоиҳаҳои зиёд таҳия гардиданд. Қонуни Ҷумҳурии Тоҷикистон “Дар бораи шарикии 

давлат ва бахши хусусӣ” соли 2012 қабул карда шудааст, вале то ҳол аз татбиқи он натиҷаи 

назаррас ва матлуб ба даст наомадааст. Бинобар ин ба мо зарур аст, ки бо назардошти 

таҷрибаи ҷаҳонӣ ва хусусиятҳои иқтисодию иҷтимоии ҷумҳуриамон ба қонуни мазкур 

тағйироту иловаҳои дахлдор ворид намоем, то ки он ба дарёфт, омода ва амалӣ кардани 

лоиҳаҳои шарикӣ мусоидат кунад. 

